
በአርክቦት ውል የተገኘ ገንዘብ አስተዳደርና አጠቃቀም መመሪያ
የካቲት 2014 ዓ.ም
አዲስ አበባ
መግቢያ 
ኢትዮጵያ ያላት ከፍተኛ የብዝሀ ሕይወት ሀብት ፀጋ እና የማኅበረሰብ ዕውቀት ለሕዝቦቿ ጥቅምና ብልጽግና እንዲውል በአግባቡ መጠበቅና በዘላቂነት ጥቅም ላይ መዋል ያለበት በመሆኑ፤

ከጀነቲክ ሀብትና ተያያዥ ማኅበረሰብ ዕውቀት አርክቦት የሚገኘውን ገንዘብ በመርህ እና በሕግ መሠረት ለማስተዳደርና ለመጠቀም በማስፈለጉ፤

ጀነቲክ ሀብትን ለማንበርና የማህበረሰብ ዕውቀትን ለማልማት የሚያስችሉ ፕሮጀክቶች ሚመረጡበትን መመዘኛ፣ አደረጃጀትና አፈጻጸምን ለመከታተልና ለመቆጣጠር በማስፈለጉ፤ 

ከጀነቲክ ሀብትና ተያያዥ የማህበረሰብ ዕውቀት አርክቦት ከሚገኘው ገንዘብ የጀነቲክ ሀብቱን ጠብቆ ያቀየውን ማህበረሰብ የልማት ተጠቃሚ ማድረግ በማስፈለጉ፤

የኢትዮጵያ ብዝሀ ሕይወት ኢንስቲትዩት በአዋጅ ቁጥር 482/1998 አንቀጽ 18(2)፣ 27(7) እና በደንብ ቁጥር 169/2001 አንቀጽ 35(1) መሠረት ይህንን መመሪያ አውጥቷል፡፡

ክፍል አንድ
ጠቅላላ ድንጋጌዎች
አንቀጽ 1. አጭር ርዕስ
ይህ መመሪያ “በአርክቦት ውል የተገኘ ገንዘብ አስተዳደርና አጠቃቀምን ለመወሰን የወጣ መመሪያ ቁጥር ……/2014” ተብሎ ሊጠቀስ ይችላል

አንቀጽ 2. ትርጓሜ
የቃሉ አገባብ ሌላ ትርጉም የሚያሰጠው ካልሆነ በስተቀር በዚህ መመሪያ ውስጥ፡

1. “ጀነቲክ ሀብትን መጠበቅ” ማለት የጀነቲክ ሀብቱ በዘቦታ እና በኢዘቦታ መጠበቅ ነው፡፡
2. “የብዝሀ ሕይወት ጥበቃ ፕሮጀክት” ማለት ገንዘቡን ያስገኘውን የጀነቲክ ሀብት ለመጠበቅ ወይም ገንዘቡን ያስገኘው የጀነቲክ ሀብት ያልተመናመነ ከሆነ ሌሎች የጀነቲክ ሀብቶችን ለመጠበቅና በዘላቂነት ጥቅም ላይ ለማዋል እና ተያያዥ የማህበረሰብ ዕውቀትን ለማስፋፋት የሚቀረጽ ነው ፡፡ 
3. “የማህበረብ ልማት ፕሮጀክት” ማለት የጀነቲክ ሀብቱን ጠብቆ ያቆየው ማህበረሰብ የጀነቲክ ሀብቱ ጥቅም ላይ በመዋሉ ከሚገኘው የገንዘብ ድርሻ የልማት ፍላጎትን መሠረት አድርጎ የሚቀረጽ ነው፡፡  
4.  “ኢንስቲትዩት” ማለት በሚንስትሮች ምክር ቤት ደንብ ቁጥር 291/2005 የተቋቋመው የኢትዮጵያ ብዝሀ ሕይወት ኢንስቲትዩት ነው፡፡

5. “አዋጅ” ማለት የጀነቲክ ሀብትና የመህበረሰብ ዕውቀት አርክቦትና የማህበረሰብ መብቶች አዋጅ ቁጥር 482/1998 ነው፡፡

6. “ደንብ” ማለት የጀነቲክ ሀብትና የመህበረሰብ ዕውቀት አርክቦትና የማህበረሰብ መብቶች ደንብ ቁጥር 169/2001 ነው፡፡

7. “የአርክቦት ኮሚቴ” ማለት ከጀነቲክ ሀብት አርክቦት የሚገኝን ገንዘብ አስተዳደርና አጠቃቀምን ለማስፈጸም በዚህ መመሪያ አንቀጽ 9 መሠረት የተቋቋመ ኮሚቴ ነው፡፡

8. “የአርክቦት ገንዘብ” ማለት በአርክቦት ውል መሠረት የጀነቲክ ሀብት እና/ወይም የማህበረሰብ ዕውቀት ጥቅም ላይ በመዋሉ የተገኘ ገቢ ነው፡፡

9. “አርክቦት” ፣ “ጀነቲክ ሀብት” ፣ “የማህበረሰብ ዕውቀት” ፣ “አግባብነት ያለው ተቋም” ፣ “ሠው” ፣ “የአርክቦት ገንዘብ” እና “መንግሥት” የሚሉት ቃላቶች በአዋጅ እና ደንብ ውስጥ የተሰጣቸው ትርጉም ይኖራቸዋል፡፡
አንቀጽ 3. ዓላማ
የዚህ መመሪያ ዓላማ የአርክቦት ገንዘብ አስተዳደርና አጠቃቀም አግባብ ባለው ሥርዓት እንዲመራ በማድረግ ውጤታማ የብዝሀ ሕይወት ጥበቃና የልማት ፕሮጀክቶችን ቀረጻ፣ ክትትልና ቁጥጥር ማረጋገጥ ነው፡፡ 
ክፍል ሁለት

የብዝሀ ሕይወት ሀብት ጥበቃ እና ልማት ፕሮጀክቶች መረጣና ዝግጅት
አንቀጽ 4. የብዝሀ ሕይወት ሀብት ጥበቃ ፕሮጀክት ንድፈ ኃሳብ መምረጫ መመዘኛዎች
1. ጥቅም ላይ የዋለው የጀነቲክ ሀብት የመመናመን አደጋ የተጋረጠበት ሲሆን
ሀ. የአካባቢ ማህበረሰብን ተሳትፎ ማበረታታት የሚያስችል፣

ለ. ጀነቲክ ሀብቱ በስፋት የሚገኝበትን ሥርዓተ-ምህዳር ማስጠበቅ የሚስችል፣

ሐ. የጀነቲክ ሀብቱ ዘለቄታዊ አጠቃቀም ልማድ እንዲበረታታ የሚያስችል፣  

መ. ጥቅም ላይ የዋለው የጀነቲክ ሀብትን እንዲያገግም የሚያስችል፣
ሠ. ጥቅም ላይ የዋለው የጀነቲክ ሀብትን ለማበልጸግ የሚያስችል፣
2. ጥቅም ላይ የዋለው ጀነቲክ ሀብት ያልተመናመነ ሲሆን 

ሀ. አብዛኛው የማህበረሰብ ክፍልን ተሳትፎ ለማበረታታት የሚያስችል፣

ለ. ኢኮኖሚያዊ ጠቀሜታ ያላቸው፣ የተመናመነ ወይም የመጥፋት አደጋ የተጋረጠባቸው እና ብርቅዬ የብዝሀ ሕይወት ሀብቶችን ለመጠበቅ የሚያስችል፣
ሐ. ጥቅም ላይ የዋለው የጀነቲክ ሀብት በሚገኝበት አካባቢ ያለ ሌላ የተጎዳ ሥርዓተ-ምሕዳር መልሶ እንዲያገግም ለማድረግ የሚያስችል፤
መ. ባህላዊ፣ ታሪካዊና ከአካባቢያዊ ዕምነት ጋር ትስስር ያለው የብዝሀ ሕይወት ሀብት ባለበት ሁኔታ እንዲጠበቅ የሚያደርግ፤
ሠ. የዘቦታ ጥበቃ ዘዴን ሊያበረታታ የሚያስችል

3. ጥቅም ላይ ከዋለው የጀነቲክ ሀብት ጋር ተያያዥ የሆነ የማህበረሰብ ዕውቀትን የሚመለከት ሲሆን፡ 

ሀ. የማህበረሰብ ዕውቀት ማጥናትና መመዝገብ የሚያስችል
ለ. ዕውቀቱ እንዲጠበቅ፣ ጥቅም ላይ እንዲውልና እንዲበለጽግ የሚያስችል
አንቀጽ 5. የፕሮጀክት ኃሳቦች የሚያቀርቡ አካላት መመዘኛ መስፈርት

1. መንግሥታዊ ለሆኑ አካላት

ሀ. ከብዝሀ ሕይወት ሀብትና የማህበረሰብ ዕውቀት ጥበቃ እናምዝገባ ጋር ተዛማጅ የሆነ ሥልጣንና ተግባር ያለው
ለ. የጥበቃ ፕሮጀክቶቹ ተግባራዊ ሊደረጉ የታሰቡበት አካባቢ የሚገኙ ተቋማት 

ሐ. በቂ የዘርፉ ባለሙያና የተሟላ አደረጃጀት ያለው

2. መንግሥታዊ ላልሆኑ አካላት

ሀ. ከብዝሀ ሕይወት ሀብትና ማህበረሰብ ዕውቀት ጥበቃ ጋር ተዛማጅ በሆነ የሥራ መስክ ላይ አግባብነት ካለው ተቋም የተሰጠ የምዝገባ ምስክር ወረቀት ያለው፣
ለ. በቂ የባለሙያ ስብጥር ያለው ስለመሆኑ ማስረጃ የሚያቀርብ
ሐ. ከብዝሀ ሕይወት ሀብትና ማህበረሰብ ዕውቀት ጥበቃ ጋር ተዛማጅ በሆነ የሥራ መስክ መልካም አፈጻጸም እና ተሞክሮ ያለው

3. ለትርፍ የተቋቋሙ አካላት 
ሀ. ከብዝሀ ሕይወት ሀብትና ማህበረሰብ ዕውቀት ጥበቃ ጋር ተዛማጅ በሆነ የሥራ መስክ ላይ አግባብነት ካለው ተቋም የተሰጠ የምዝገባ ምስክር ወረቀት ያለው፣

ለ. ከብዝሀ ሕይወት ሀብትና ማህበረሰብ ዕውቀት ጥበቃ ጋር ተዛማጅ በሆነ ሙያ መስክ አግባብነት ካለው ተቋም የተሰጠ ፈቀድ ያለው
አንቀጽ 6. የማህበረሰብ ልማት ፕሮጀክቶች ንድፈ ኃሳብ አመራረጥ መመዘኛ 
1. ለማህበረሰብ ጥቅም የሚነደፍ የልማት ፕሮጀክት አግባብነት ያለውን የአካባቢ ማህበረሰብ ፍላጎት መሠረት ባደረገ መልኩ ይቀረጻል:
2. ከአርክቦት የተገኘው ገንዘብ ራሱን የቻለ ፕሮጀክት ተግባራዊ ለማድረግ የማያስችል ሆኖ ሲገኝ በተጠቃሚው ማህበረሰብ ፍላጎት መሠረት ለተመሳሳይ ዓላማ ለሚውል ሌሎች ፕሮጀክት ድጋፍ ሊውል ይችላል፡፡ 
3. ተጨማሪ መመዘኛዎች ተግባራዊ መደረጋቸው እንደተጠበቀ ሆኖ ለማህበረሰቡ ጥቅም የሚነደፍ የልማት ፕሮጅክት የሚከተሉትን መመዘኛዎች ሊያሟላ ይገባል፡-
ሀ. የአካባቢው ማህበረሰብ ፍላጎትን መሠረት ያደረገ፤

ለ. የተለየውን የማህበረሰብ ችግርን ሊፈታ የሚችል፣
ሐ. ሴቶችንና ወጣቶችን በፕሮጀክት ሒደት ላይ ተሳታፊ የሚያደርግ፣
መ. በአርክቦት ገንዘብ መጠን ሊተገበር የሚችል፣
ሠ. አግባብነት ያላቸው ባለድርሻ አካላትን አሳታፊ የሚያደርግ፡፡
አንቀጽ 7. የፕሮጀክት ኃሳቦች እንዲቀርቡ ጥሪ የሚደረግበት ሁኔታ

በኢንስቲትዩቱ የሚወሰኑ ተጨማሪ አማራጮች እንደተጠበቁ ሆነው ከዚህ በታች በተዘረዘሩት መንገዶች የፕሮጀክት ኃሳቦች ጥሪ ሊቀርብ ይችላል፡

1. በኢንስቲትዩቱ ድረገጽ እና ማህበራዊ መገናኛ ዘዴዎች፣

2. በኢንስቲትዩቱ የማስታወቂያ ሰሌዳ፣

3. እንደ አስፈላጊነቱ ሰፊ ሽፋን ባለው ጋዜጣ፣ እና/ወይም

4. እንደ አስፈላጊነቱ በሬዲዮ ወይም በቴሌቪዥን

አንቀጽ 8. የተጠቃሚው ማህበረሰብ እና የባለድርሻ አካላትን ስለማሳተፍ 

1. የአርክቦት ገንዘብ ተጠቃሚ ከሚሆነው ማህበረሰብ እንደ አስፈላጊነቱ እና አግባብነቱ የአርክቦት ኮሚቴው ሥራዎች ላይ እንዲሳተፉ ሊጋበዙ ይችላሉ። 

2. ኮሚቴው ለሚሰራው ሥራ አስተዋጻኦ ሊያበረክቱ ይችላሉ ብሎ ያመነባቸውን ባለድርሻ አካላት እንደ አግባብነቱ እንዲሳተፉ በማንኛውም ጊዜ ሊጋበዙ ይችላሉ። 

3. ከላይ የተገለጹት ድንጋጌዎች እንደተጠበቁ ሆነው ተጠቃሚው ማህበረሰብ እና ባለድርሻ አካላት ኮሚቴው በሚያስተላልፋቸው ማናቸውም ውሳኔዎች ላይ ድምጽ የመስጠት መብት አይኖራቸውም።

ክፍል ሦስት

የአርክቦት ገንዘብ አስተዳደር

አንቀጽ 9. የአርክቦት ኮሚቴ ስለማቋቋም 

የአርክቦት ገንዘብ አስተዳደርና አጠቃቀም ኮሚቴ ከዚህ በኋላ “የአርክቦት ኮሚቴ” እየተባለ የሚጠራ በዚህ መመሪያ ተቋቁሟል። 

አንቀጽ 10. የአርክቦት ኮሚቴ አባላት 

ኮሚቴው ከጀነቲክ ሀብት አርክቦትና ጥቅም ተጋሪነት ሥራ ሒደት ባለሙያዎች መካከል በዋና ዳይሬክተሩ በሚወከሉ ስድሰት ባለሙያዎች የሚዋቀር ሲሆን ዝርዝሩም ከዚህ በታች እንደተመለከተው ይሆናል፡-
1. የኢንስቲትዩቱ ምክትል ዋና ዳይሬክተር (ሠብሳቢ)
2. የሥራ ሒደት ዳይሬክተር (ጸሐፊ)
3. የሕግ ባለሙያ (አባል) 

4. የዕጽዋት ባለሙያ (አባል)
5. የእንሥሳት ባለሙያ (አባል)
6. የደቂቅ አካላት ባለሙያ (አባል) 

7. የኢኮኖሚክስ ባለሙያ (አባል) 

አንቀጽ 11. የአርክቦት ኮሚቴ ሥልጣንና ተግባር

1. የአርክቦት ገንዘቡን ያስገኘዉ የጀነትክ ሀብት የተመናመነ ወይም የመመናመን አደጋ የተጋረጠበት ስለመሆኑ በጥናት ያረጋግጣል ወይም አግባብነት ባለው አካል የተጠና ጥናት ካለ አስፈላጊውን ማጣራት በማድረግ ለኢንስቲትዩቱ ዋና ዳይሬክተር የውሳኔ ኃሳብ ያቀርባል፤
2. ጥቅም ያስገኘው የጀነቲክ ሀብት ያልተመናመነ መሆኑ ከተረጋገጠ ሌሎች የመመናመን አደጋ የተጋረጠባቸውን የጀነቲክ ሀብቶች ወይም ሊጠበቁ የሚችሉ የማህበረሰብ ዕውቀቶችን በጥናት ለይቶ የውሳኔ ኃሳብ ለኢንስቲትዩቱ ዋና ዳይሬክተር ያቀርባል 
3. የአርክቦት ገንዘብ የጀነቲክ ሀብትን እና የማህበረሰብ ዕዉቀትን ለመጠበቅና ለማስፋፋት/ለማበልጸግ ተግባር እንዲውል በዚህ መመሪያ አንቀጽ 6 በተዘረዘሩት መስፈርቶች መሠረት የፕሮጀክት ኃሳቦች እንዲቀርቡ አግባብነት ላላቸው ለፌደራልና ለክልል አካላት ጥሪ እንዲደረግ ያደርጋል፤
4. በዚህ መመሪያ አንቀጽ 6 በተዘረዘሩት መምረጫ መስፈርቶች መሠረት የፕሮጀክት ኃሳቦችን አወዳድሮ የተሻለ ውጤት ያስመዘገበውን ይመርጣል
5. እንደ አስፈላጊነቱ ሌሎች አግባብነት ያላቸው ሕጎች ወይም የሕግ ክፍሎች ተግባራዊ እንዲሆኑ የውሳኔ ኃሳብ ያቀርባል፤ በዚህ መመሪያ አንቀጽ 6 ላይ የተደነገገው እንደተጠበቀ ሆኖ አስፈላጊነቱን ካመነበት ተጨማሪ የፕሮጀክት መመዘኛዎችን በማውጣት የውሳኔ ኃሳብ ለዋና ዳይሬክተር ያቀርባል፤
6. የተመረጠውን የፕሮጀክት ኃሳብ ላቀረበው አካል አሸናፊነቱ እንዲገለጽ ያደርጋል
7. የፕሮጀክት የውል ስምምነት ሊይዝ የሚገባውን መሠረታዊ ጉዳዮችን በመለየት የውል ስምምነት ሰነድ ያዘጋጃል
8. ለተመረጠው ፕሮጀክት ገንዘብ ወጭ የሚደረግበትን ሁኔታ የውሳኔ ኃሳብ ለኢንስቲትዩቱ ዋና ዳይሬክተር ያቀርባል፤
9. ለተመረጠው ፕሮጀክት እንደ አግባቡ የክትትል ጊዜ ሰሌዳ ያዘጋጃል
10. የተመረጠው ፕሮጀክት ዕቅድ፣ ክትትል፣ ግምገማና ሪፖርት ለኢንስቲትዩቱ እና ለሚመለከተው የፌደራል፣ የክልል፣ ወይም የወረዳ ምክር ቤት ያቀርባል፤ለማህበረሰብ ጥቅም የሚውለውን የአርክቦት ገንዘብ ተግባራዊ ለማድረግ ጥቅም ላይ የዋለውን የጀነትክ ሀብትና የማህበረሰብ ዕዉቀት ሥርጭት ላይ አግባብነት ካላቸው አካላት ጋር በመመካከር ቅኝት በማድረግ ተጠቃሚ የሚሆነውን ማህበረሰብ ይለያል፤
11. የማህበረሰብ ልማት ፕሮጀክቶችን ለመቅረጽ ከተለየው ተጠቃሚ ማህበረሰብ እና አግባብነት ካላቸው አካላት ጋር በመመካከር የልማት ፕሮጀክት ፍላጎት ይለያል
12. በተጠቃሚው ማህበረሰብ ፍላጎት ላይ በመመሥረት ለማህበረሰብ ጥቅም የሚውሉ የልማት ፕሮጀክት ኃሳቦችን ያማዘጋጀት ፤
13. የአርክቦት ኮሚቴ የውስጥ አሠራር እና የሚተገበረው ፕሮጀክት የውል ስምምነት እንደተጠበቀ ሆኖ ስለ አጠቃላይ የአርክቦት ገንዘብ አስተዳደርና አጠቃቀም እንዲሁም ስለተገኙ ውጤቶች ቢያንስ በየሦስት ወሩ ሪፖርት ያቀርባል
14. ተጠቃሚው ማህበረሰብና ሌሎች አግባብነት ያላቸው አካላትን ለይቶ በሥራው ላይ እንዲሳተፉ ምክረ ኃሳብ ያቀርባል
15. የአርክቦት ፈንድ ገንዘብን ጥቅም ላይ ለማዋል ሚረዱ አግባብነት ያላቸውን ሌሎች አስፈላጊ ተግባራትን ያከናውናል፡፡  
አንቀጽ 12. የአርክቦት ኮሚቴው ሰብሳቢ ስልጣንና ተግባር 

የአርክቦት ኮሚቴ ሰብሳቢ የሚከተሉት ስልጣንና ተግባራት ይኖሩታል

1. የአርክቦት ኮሚቴን ሥራ በበላይነት ይመራል፣

2. የአርክቦት ኮሚቴን ለስብሰባ ይጠራል፣
3. የአርክቦት ኮሚቴ የሚወያይበትን አጀንዳ ይቀርጻል
4. በአርክቦት ኮሚቴ ሥራዎች ላይ መገኘት በማይችልበት ጊዜ ከኮሚቴው አባላት መካከል ለአንዱ በጽሁፍ ውክልና ይሰጣል፣

5. የአርክቦት ኮሚቴ ውሳኔዎች ተግባራዊ እንዲሆኑ ያደርጋል፣ 

6. የአርክቦት ገንዘብ ፍሰትና የፕሮጀክቱን ሥራ እንቅስቃሴ አፈጻጸም ሪፖርት ለኢንስቲትዩቱ ዋና ዳይሬክተር በየሩብ ዓመቱ ያቀርባል፣

አንቀጽ 13. የአርክቦት ኮሚቴ ፀሐፊ ስልጣንና ተግባር

1. ከአርክቦት ኮሚቴ ሥራ ጋር የተያያዙ ማናቸውም የፕሮጀክት ፕሮፖዛሎችና ሌሎች ሰነዶችን ያደራጃል፣

2. የአርክቦት ኮሚቴን የስብሰባ አጀንዳ ከሰብሳቢው ጋር በመመካከር ያዘጋጃል፣ 

3. የአርክቦት ኮሚቴን ስብሰባዎች ቃለ-ጉባኤ ይይዛል፣
4. በአርክቦት ኮሚቴ ሥራዎች ላይ መገኘት በማይችልበት ጊዜ ከኮሚቴው አባላት መካከል ለአንዱ በጽሁፍ ውክልና ይሰጣል፣
5. ከሰብሳቢው በጋራ በመሆን በአንቀጽ 12 ንዑስ አንቀጽ 6 የተመለከተውን ሪፖርት ያዘጋጃል፡፡
አንቀጽ 14. የአርክቦት ኮሚቴ አሠራር ሥርዓት
1. የአርክቦት ኮሚቴ በየሩብ ዓመቱ ይሰበሰባል፡፡ ሆኖም ግን አስቸኳይ ጉዳዮች ሲያጋጥሙ በማንኛዉም ጊዜ ሊሰበሰብ ይችላል፤
2. ከግማሽ በላይ አባላት ከተገኙ ምልዓተ-ጉባኤ እንደተሟላ ተቆጥሮ ስብሰባዉ ይከናወናል፤
3. የአርክቦት ኮሚቴ ዉሳኔዎች በድምጽ ብልጫ ይወሰናሉ፤
4. የአርክቦት ኮሚቴ የስብሰባ እና ሌሎች የውስጥ አሠራር ሥርዓቱን የሚመለከቱ ጉዳዮች ላይ ውሳኔ ያስተላልፋል፡፡ 

አንቀጽ 15. የአርክቦት ኮሚቴ የሥራ ዘመን

1. የአርክቦትኮሚቴ አባላት የሥራ ዘመን ሦስት ዓመት ይሆናል፣

2. የአርክቦት ኮሚቴ አባላት እንደ አስፈላጊነቱ የሙያ፣ የሥራ ልምድ እና የመደበኛ ሥራ ጫና እየታየ ለተጨማሪ የሥራ ዘመን የኮሚቴ አባል እንዲሆኑ ይደረጋል፡፡

አንቀጽ 16. የአርክቦት ኮሚቴ ተጠሪነት

የአርክቦት ኮሚቴ ተጠሪነቱ ለኢንስቲትዩቱ ዋና ዳይሬክተር ይሆናል፡፡
አንቀጽ 17. የአርክቦት ኮሚቴ እና አባላት ተጠያቂነት

1. የአርክቦት ኮሚቴ የሚያከናውናቸው ማናቸውም ተግባራት የጀነቲክ ሀብትና የማህበረሰብ ዕውቀት አርክቦት እና የማህበረሰብ መብቶችን ለመወሰን የወጣውን አዋጅ ቁጥር 482/1998 እና ይህንኑ አዋጅ ለማስፈፀም የወጣውን የሚኒስቴሮች ም/ቤት ደንብ ቁጥር 169/2001 እና ሌሎች አግባብነት ያላቸውን ሕጎችን መሠረት ማድረግ ይኖርበታል፣

2. የአርክቦት ኮሚቴ አባላቱ ሆን ብለው ወይም በቸልተኝነት ሕጋዊ አሠራርን ባለመከተል ለሚፈጽሙት ጥፋት ወይም ድርጊት አግባብነት ባለው ሕግ መሠረት ተጠያቂ ይሆናሉ።
አንቀጽ 18. የኢንስቲትዩቱ ዋና ዳይሬክተር ሥልጣንና ተግባር

1. በአርክቦት ኮሚቴ የሚቀርቡለትን ማናቸውም የውሳኔ ኃሳቦች ላይ ተገቢ የሚለውን ውሳኔ ይሰጣል፤
2. የብዝሀ ሕይወት ሀብት ጥበቃና የማህበረሰብን ዕውቀትን ለመጠበቅ ለሚቀርቡ የፕሮጀክት ኃሳቦች ጥሪ ያቀርባል 

3. ኢንስቲትዩቱን በመወከል ከፕሮጀክት አሸናፊው አካል ጋር የውል ስምምነት ይፈራረማል
4. አግባብነት ካላቸው አካላት ጋር በመመካከር ለማህበረሰብ ጥቅም የሚነደፉ የልማት ፕሮጀክት ተጠቃሚ ማህበረሰብን ይወስናል፡፡
5. ለማህበረሰብ ጥቅም የተነደፈ የልማት ፕሮጀክት ኃሳብ እና የአርክቦት ገንዘብ መጠንን ጨምሮ በደንቡ አንቀጽ 31 መሠረት እንደ አግባብነቱ ለፌደራል፣ ለክልል፣ ወይም ለወረዳ ምክር ቤት ያሳውቃል፣
6. ተጠቃሚው ማህበረሰብና ሌሎች አግባብነት ያላቸው አካላት ተሳትፎን በተመለከተ በኮሚቴው የቀረበለትን ምክረ ኃሳብ ያጸድቃል 
7. የአርክቦት ኮሚቴ አባላት ሲጓደሉ እንደ ጉዳዩ አግባብነት ተተኪ አባላትን ይሰይማል፤
ክፍል አራት

የአርክቦት ኮሚቴ ወጪዎች

አንቀጽ 19. ለጀነቲክ ሀብት ማንበርና ለማህበረሰብ ዕውቀት ጥበቃ የሚነደፉ ፕሮጀክቶች
ለጀነቲክ ሀብት ማንበርና ለማህበረሰብ ዕውቀት ጥበቃ የሚነደፉ ፕሮጀክቶች አፈጻጸም ክትትል ለማድረግ ወጪ የሚጠይቅ ከሆነ ከመንግሥት መደበኛ በጀት የሚሸፈን ይሆናል፡፡ 
አንቀጽ 20. ለማህበረሰብ ጥቅም የሚነደፉ የልማት ፕሮጀክቶች

1. ለማህበረሰብ ጥቅም የሚነደፉ የልማት ፕሮጀክቶችን ለማስወሰን ወጪ የማይጠይቅ ከሆነ ወጪው ከሚመለከተው የማህበረሰብ አርክቦት ገንዘብ ድርሻ የሚሸፈን ይሆናል፡፡ 
2. የወጪ አከፋፈል ሥርዓቱ መንግሥት ባወጣው አግባብነት ባለው የፕሮጀክቶች አበል አከፋፈል መመሪያ መሠረት ይሆናል፡፡
አንቀጽ 21. የአርክቦት ገንዘብ ክፍያ አፈጻጸም
1. የአርክቦት ገንዘብ ወጪ ሊደረግ የሚችለው የአርክቦት ፈንድ ለተቋቋመለት ዓላማ ብቻ ነው፡፡

2. ማንኛውም የአርክቦት ገንዘብ ወጪ የሚታዘዘው በአርክቦት ኮሚቴ የውሳኔ ኃሳብ መሠረት ይሆናል፤
3. የፕሮጀክቱ ውል ስምምነት እንደተጠበቀ ሆኖ የአርክቦት ገንዘብ ለአሸናፊው ፕሮጀክት የሚከፈልበት ጊዜና መጠን እንደ ፕሮጀክቱ ስፋትና ባሕርይ እየታየ በኮሚቴው ይወሰናል፡፡
4. አሸናፊው የጥበቃ ፕሮጀክት ቀጣይ ክፍያ ከመጠየቁ በፊት ያለፈውን የፕሮጀክት አፈጻጸም፣ ያለበትን ደረጃ ወይም የተገኘውን ውጤት ሪፖርት ለኢንስቲትዩቱ ማቅረብ አለበት፡፡
5. ኮሚቴው ለአሸናፊ ፕሮጀክት ቀጣዩን ክፍያ እንዲፈጸም የውሳኔ ኃሳብ ከማቀረቡ በፊት ያለፈውን አፈጻጸም መገምገምና ግብረመልስ መስጠት አለበት፡፡
አንቀጽ 22. የብዝሀ ሕይወት ጥበቃ ፕሮጀክት ውል ይዘት

ሌሎች አግባብነት ያላቸው ሕጎች ተፈጻሚነት እንደተጠበቀ ሆኖ የአርክቦት ኮሚቴ ማናቸውንም ክፍያ ከመፈጸሙ በፊት አሸናፊ ፕሮጀክት ፣ የአርክቦት ገንዘብ አከፋፈል መጠንና ጊዜ፣ የፕሮጀክቱ ግዴታዎችና ስለሚጠበቁ ውጤቶች፣ ዋስትና እና ሌሎች ዝርዝር ሁኔታዎችን ያካተተ ሕጋዊ ውል ከኢንስቲትዩቱ ጋር እንዲፈጽም ይደረጋል፡፡
ክፍል አምስት
ልዩ ልዩ ድንጋጌዎች
አንቀጽ 23. ቅሬታ አቀራረብ

1. የአሸናፊ ፕሮጀክቱን ልየታ አስመልክቶ ኢንስቲትዩቱ በሚሰጠው ውሳኔ ላይ ቅሬታ ያለው ማንኛውም አካል ለቅሬታው መነሻ የሆነው ውሳኔ በተሰጠ በአስር የስራ ቀናት ውስጥ ለኢንስቲትዩቱ በጽሁፍ ማቅረብ ይችላል፡፡

2. ኢንስቲትዩቱ ቅሬታውን በአስር የሥራ ቀናት ውስጥ አይቶ ውሳኔ ውሳኔውን ለቅሬታ አቅራቢው ያሳውቃል፡፡

3. በቀረበው ቅሬታ ላይ የኢንስቲትዩቱ የበላይ ኃላፊ የሚሰጠው ውሳኔ የመጨረሻ ይሆናል።
አንቀጽ 24. ሌሎች አግባብነት ያላቸው ሕጎች አፈጻጸም
ለዚህ መመሪያ አፈጻጸም አስፈላጊ ሆኖ ሲገኝ ሌሎች አግባብነት ያላቸው መመሪያዎች ተግባራዊ ይደረጋሉ።
አንቀጽ 25. የመተባበር ግዴታ

ለዚህ መመሪያ አፈጻጸም ማናቸውም ሰው የመተባበር ግዴታ አለበት።
አንቀጽ 26. መመሪያውን ስለማሻሻል

ይህ መመሪያ አስፈላጊ ሆኖ ሲገኝ በማንኛውም ጊዜ ሊሻሻል ይችላል፡፡

አንቀጽ 27.   ተፈጻሚነት የሌላቸው መመሪያዎችና አሠራሮች 

ማናቸውም መመሪያ፣ አሠራር ወይም ልማድ በዚህ መመሪያ በተሸፈኑ ጉዳዮች ላይ ተፈጻሚ አይሆንም፡፡
አንቀጽ 28፡ መመሪያው የሚጸናበት ጊዜ

ይህ መመሪያ ከ------------- ዓ.ም ጀምሮ የፀና ይሆናል፡፡

መለሰ ማሪዮ (ዶ/ር)

የኢትዮጵያ ብዝሀ ሕይወት ኢንስቲትዩት ዋና ዳይሬክተር
2

